http://www.berria.info/testua_ikusi.php?saila=euskalherria&data=2006-05-07&orria=014&kont=936
2006-05-07



530 hitz
Euskara 

Prestigioa berreskuratzen 

MENDEBALDEK 10 URTE. Bizkaieraren transmisioa bermatzeko sortutako elkarteak jardunaldiak egin ditu asteburuan, bere 10. urteurrena ospatzeko.

 
Asier Iturriagaetxebarria - BILBO 

Prestigioa. Horixe da Mendebalde Kultur Elkarteko kideen artean darabilen berba bizkaierari edo mendebaldeko euskarari buruz hitz egitean. 10 urte bete ditu aurten Mendebaldek, eta hori ospatzeko, jardunaldi bereziak antolatu ditu asteburu honetarako Bizkaiko Batzar Nagusiek Bilbon daukaten egoitzan. «Azken hamar urteotan bizkaierak prestigioa irabazi duela esan liteke», laburbildu du Esti Izagirre Mendebalde elkarteko buruak. 

Gaztea da Izagirre, eta 1996. urtean elkartea sortu zutenean, ez zegoen bertan. Bai, ordea, Juan Luis Goikoetxea. Eta baita Alfonso Irigoien euskaltzain ohia eta Xabier Kintana Euskaltzaindiko gaur egungo idazkaria ere. Goikoetxea gaur egun ere Mendebaldeko kidea da, eta asteburuko jardunaldietan parte hartu du. Bere iritzian, elkartea ez da larregi aldatu urteak aurrera egitean. «Nik euskaltzaleon arteko elkarlana nabarmenduko nuke. Gauzak elkarrekin eginez egon gara, eta zer edo zer lortu dugu». Halaber, Mendebalde elkartetik Euskaltzaindirako bidea egin dutenak gogoratu ditu: Andres Urrutia euskaltzainburua eta Xabier Kintana eta Adolfo Arejita euskaltzainak, esaterako.Lorpenen artean, berriro ere bizkaierak gizartean hartu duen lekua azpimarratu du. Hala ere, Mendebalderen helburua euskara bera dela nabarmendu du: «Euskaraz bizi nahi dugunon hautua da Mendebalde. Inguruak eragin handia dauka, eta Bizkaian sortu zenez, bada bizkaierarekin lotuta egon da eta dago. Baina helburua euskara bera eta euskal kultura dira».Hala, euskara batuarekin lehian egotea ukatu zuen. Zehaztu duenez, euskara batua hor dago, eta euskalkia erabiltzen dakienak ez luke arazorik izan behar euskara batua erabiltzeko egoerak hala eskatzen duenean. «Euskalkia dakiena anfibioa dela esaten dut nik, biak erabiltzen dakielako. Bakoitzak bere autonomia dauka. Baina gertatzen da euskalki bakoitzak bere izaera propioa daukala, eta batua erabiltzean hori agertu egiten da azkenean». 

Etxeko euskara 

Dakigunetik ez dakigunera leloa sarri erabili dute Mendebaldeko kideek. «Nire ustean, elkartearen lana beti izan da herriko hizkuntz eta kultur ondarea jaso, eta gero ondare hori, teknologia berriak baliatuta, euskarri berrietan herriaren esku utzi». Goikoetxeak horren barruan sartu ditu Iñaki Gamindek herririk herri egindako azterketak. 

Azken batean, etxeko euskararen transmisioa bermatzea izan da Mendebalde kultur elkarteak izan duen helburu nagusia. Hala, euskaldun bat bere etxeko euskaran berba egiten entzuten duen bakoitzean, poztu egiten dela aitortu du. «Esaterako, Athleticeko Ustaritz jokalariak hizkuntza oso ederra erabiltzen du, ia literarioa, eta horrek poztu egiten nau». Hala ere, kalean bizkaiera entzutea eta hori bermatzea modu naturalean egiten dela aitortu du Mendebaldekoak. 

Bizitzako beste esparru batzuetan ere gero eta gehiago erabiltzen da bizkaiera: kantari batzuek bizkaiera erabiltzen dute, bertsolari batzuek ere bai, literaturan... Horren adibideak eraman nahi izan dituzte Mendebaldekoek asteburu honetan 70 lagun ingururen aurrean egin dituzten jardunaldietara. Esaterako, Gatibu taldeko Alex Sarduik eta Julen Gabiria idazleak beren esperientziak azaldu dituzte. «Sasoi baten, literaturan-eta bizkaiera erabiltzeko ahalegin batzuk egin ziren, baina behartutakoak. Orain, berriz, arlo askotan erabiltzen da, baina askoz modu naturalagoan».Hamar urte igaro dira Mendebalde sortu zutenetik, eta denbora tarte horretan «asko aurreratu» dela uste du Izagirrek. Hala ere, badago zertan hobetua. Goikoetxeak esan duenez, erakunde publikoek laguntza handiagoa eman behar diete, Mendebaldek idazkari bakarra daukalako, eta lan gehiago egiteko baliabide gehiago behar dituztelako. Hobetu behar diren arloen artean, zalantzarik ez du egin Izagirrek: hezkuntzan eta komunikabideetan. Bi esparru horietan etxeko euskarak, bizkaierak kasu honetan, leku handiagoa izan beharko lukeela uste dute Mendebaldekoek. 

